
,,ტკივილთან  მებრძოლი  საზოგადოება“
გალინა  ლავრინენკო
(თარგმანი:  ია  გოგიშვილი)
მოქმედი  გმირები:
ანა----40  წლის
სერგი----42  წლის
მოქმედების  ადგილი:    სახლი  ქალაქგარეთ,  სადაც  პრაქტიკულად  ავეჯი  არ  არსებობს. ერთი  ძველებური  აშკარად  მრავლისმომწრე  მაგიდა  დგას.  სამი  კარი  სჩანს  სცენაზე: -- მარჯვენა  სამზარეულოში  გადის,  მარცხენა  მინის  კარია  და-ვერანდაზე,  პირდაპირი  კი-საძინებელში.
ანა  და სერგი სათამაშო  პისტოლეტებით  დასდევენ  ერთმანეთს,  ხანდახან  რომელიღაც  კარში  უჩინარდებიან,  მერე  ერთიდან  მეორეში  შერბიან  და  ა. შ. 
სერგი:  (მაგიდასთან  დაიჭირა  ანა)  შესდექ, შე  გაბურძგნულო!!!
ანა:  როგორც  მიბრძანებთ!..
ანა  უცებ  გადაკოტრიალდება,  სერგის  ფეხს  გამოსდებს,  იატაკზე  დასცემს  და  ,,იარაღს“  დაუმიზნებს.
სერგი:  ხო, კარგი, გნებდები!.. (ორივე  იცინის)  მოგეშვა?..  ცოტა  მაინც...
ანა:  კი,  ზუსტად  ათი  წუთია  არ მიფიქრია...
სერგი:  ასევე  ვაგრძელებთ!..  მე  ყავას  მოვიტან.  (გადის. ანა  მაგიდაზე  ჯდება  ,,ლოტოსის“ პოზაში, რამოდენიმე  ხანი გაუნძრევლად ზის  და  მერე  ჩუმად იწყებს ტირილს.  შემოდის  სერგი  ყავის  ჭიქებით ხელში, უყურებს  ანას)  ისევ ,,დავნებდით“...  არა  უშავს, ჩათვალე, რომ  ჯერ  არც  დაგვიწყია...
ანა  ჭიქას  გამოართმევს  და  ყავას  მოსვამს.
ანა:  ეს  რა  არის?!
სერგი:  რა?
ანა:  ისევ  ჩამიყარე შაქარი?
სერგი:  აუ, მაპატიე!  გპირდები,  დავიმახსოვრებ...
ანა:  ოცი  წელია  იმახსოვრებ, რომ უშაქრო  ყავას  ვსვამ.
სერგი:  პატარა,  მე  ხომ  მთელი  გულით  მოგიმზადე? მე  თუ  მკითხავ,  შენ  შაქარს  კი  არა,  ნაღებსაც  იმსახურებ,  თაფლსაც  და...
ანა:  გასაგებია,  შენ  გინდა  მთელი  ჩემი  ცხოვრება  დაატკბო.
სერგი:  სწორედაც-რომ...  (ანა  სერგის  შესცქერის)  ცრემლების  გარეშე!... ბღავილის  გარეშე...  
ანა:  ვერ  ვაკავებ... შიგნიდან  მოდის... ვერ  ვაკავებ...
სერგი:  მესმის. ნაცნობი  შეგრძნებაა...
ანა:  რა  ვქნა?!
სერგი:  ვიცეკვოთ…  მაგის  ჯინაზე  ვიცეკვოთ.  (სერგი  მუსიკას  რთავს  მობილურ  ტელეფონში,  გალანტურად  უკრავს  თავს  და  საცეკვაოდ  იწვევს  ანას. ცეკვავენ)  მოდი,  ინელექტუალური  ოჯახი  გავხდეთ,  თორემ  ნახევარი  ცხოვრება  ბაიკერული  თავშეყრის  ადგილებში  გავატარეთ,  დემეტრეს  ჩვენს  ხელში   ჩვილის  სუნის  მაგივრად  საწვავის  სუნი  ასდიოდა.  დღეიდან  მხოლოდ  წიგნები,  მუზეუმები,  თეატრები... და  ერთმანეთს  თქვენობით  მივმართოთ...
ანა:  (იცინის)  ...და  რამდენ  ხანს  ვიქნები  ინტელექტუალის  ცოლი?..
სერგი:  სხვათაშორის,  ჩემი  დიდი  ბაბუა  თავადი  იყო.  შემომხედე, არ მეტყობა? (გაიჭიმება  და ცეკვას  მარტო  განაგრძობს. ანა  იცინის)  ხო,  მიყურე...  პირდაპირ  ვგრძნობ,  როგორ  იცვლის  ფერს  ძარღვებში  ჩემი  თავადური  სისხლი!..
ანა:  (სიცილით) გეყოფათ, ცისფერსისხლიანო  ბატონო...
სერგი:  ეე...რა  არის  რა? იმიჯი  დამიკარგე!.. ყველაფერი  გააფუჭე...
მუსიკას  ტელეფონში  ცვლის  ზარის  მელოდია.
ანა:  დედა  იქნება.
სერგი  ტელეფონს  პასუხობს.
სერგი:  დიდხანს  სიცოცხლეს  ვისურვებდი  თქვენსას, ქალბატონო!.. რატომ  ნერვიულობთ?.. ჩვენ  ზრდასრული  ადამიანები  ვართ,  რა  თქმა  უნდა,  არც  ისეთი  ზრდასრული,  როგორიც  თქვენ  ბრძანდებით,  მაგრამ...  (ანა  მინის  კართან  მიდის  და  ქუჩაში  იხედება)  დედა,  ნუ  განიცდი... დაკავებულები  ვართ, საქმე  გვაქვს... რა  საქმე  და  შევქმენით  ,,ტკივილთან  მებრძოლი  საზოგადოება“... სამაგიეროდ  მათ  ჯერ  ყველა  მეთოდი  არ  უცდიათ.  ...და  თანაც  შენც  ხომ  იცი, რომ მე  ოპტიმისტი  ვარ... მორჩა!  ბედნიერად  იყავი!  შეხვედრამდე!.. (თიშავს  ტელეფონს,  შესცქერის  თავჩაქინდრულ  ანას  ზურგს,  ამოიოხრებს  და  მაგიდაზე  ჯდება)  ეტყობა,  ძალა  არ  მაქვს.
პაუზა
ანა:  გვეგონა, რომ  შვილს  სამშობლოსთვის  ვზრდიდით,  არადა,  აღმოჩნდა, რომ  სამშბლოს  ეს ამბავი  დიდად  არც  ანაღვლებდა.
სერგი:  ხიფათს  ადამიანი  სადაც  გინდა, იქ  გადააწყდება...
ანა:  ხო,  მაგრამ დღევანდელ  დღეს-ჯარში?!. ვიღაც  ხომ  უნდა  აგებდეს  ამაზე  პასუხს?
სერგი:  ამაზე  არასოდეს  არავინ  აგებს  პასუხს.
ანა:  მეზიზღება  სამშობლო.
სერგი:  სხვა  არაფერი  გაკავშირებს  მასთან  კარგი?  ოცი  წელია  ერთად  ვართ... ჯანდაბას  ყველაფერი!  ჩვენ  ხომ  ბედნიერები  ვიყავით...
ანა:  სწორედ- ,,ვიყავით“  და  ზუსტად  ამ  ოცი  წლის  იუბილეზე  საჩუქრად  შვილის  სიკვდილი  მივიღე!..
სერგი:  (ყვირის) გეყოფა!.. გთხოვ,  მორჩი.
პაუზა
ანა:  ჩვენს  ეგრეთწოდებულ  ,,საზოგადოებას“ აზრი  არ  აქვს... ჩემი  ტკივილი  ყველგანაა...
სერგი:  ვიცი,  ჩემო  სიხარულო, ვიცი...
ანა:  გამიშვი, გთხოვ...
სერგი:  არ  არსებობს, არ გაგიშვებ... და  ამას  აღარც  ეცადო. (ცოტა  ხნით  მოშორდება  ანას, ზურგშექცევით  დგას)  დარწმუნებული  ხარ, რომ  ,,იქ“  შეხვდები  და  ნახავ  მას?..
ანა:  უბრალოდ  მგონია,  რომ  ,,იქ“  ცოტათი  უკეთ  ვიგრძნობ  თავს...
სერგი:  ეს  დადასტურებული  ფაქტი  არ  არის... საერთოდ  არ  არის  ეს  ფაქტი.  იმქვეყნიურის  კი  არა, ლამის  ამქვეყნიურის  არსებობაშიც  შემეპაროს  ეჭვი,  ჯოჯოხეთის  არსებობაზე   ხომ  ლაპარაკიც  ზედმეტია!..
ანა:  სერგი,  ვიცი,  უარესად  დავიმტვრევი...
სერგი:  შენ  ძლიერი  ხარ.
ანა:  მეც  ასე  მეგონა,  მაგრამ...
სერგი  ანასთან  მიდის,  ზედატანის  სახელოებს  მაღლა  უწევს  და  მარლით  გადახვეულ  მაჯებზე  კოცნის. 
სერგი:  ჩემო  სიცოცხლე,  მე  შემიცოდე,  თორემ, იცოდე, შენ  თუ  რეალობის  საზღვრებს  გასცდები  იმიტომ,  რომ  ტკივილს  დაემალო,  მე  ორმაგ  მწუხარებას  და  უსულო  სიმარტოვეს  დამიტოვებ  სამუდამოდ.
ანა:  შენ  ყოველთვის  ძალიან  ძლიერი  იყავი...
სერგი:  ვიყავი.  მართალი  ხარ,  ,,ვიყავი“.
ანა:  მისმინე... ოცნება  სულ  მქონდა,  ჯერ  საკუთარ  მიღწევებზე  ვოცნებობდი,  მერე  გაჩნდა  ჩვენი,  მერე-დემეტრესი...  ახლა  ვეღარაფერზე  ვოცნებობ, წინ  ვეღარაფერს  ვხედავ,  მგონი, დავბრმავდი...
სერგი:  არა  უშავს...  შეგრძნებებს  მივყვეთ  ხელის  ცეცებით...
ანა:  უკვე  საშინლად  მაღიზიანებს  შენი  ოპტიმიზმი,  მაპატიე,  მაგრამ  შენ  მე  თითქოს  არ  მისმენ!.. (სერგიმ  ამოიოხრა, მაგიდაზე  დაჯდა  და  უკვე  გაციებული  ყავა  მოსვა ) აღარაფერი  მინდა,  გესმის?.. ისედაც  ვიცი,  რომ  იმაზე  უკეთესი,  როგორი  ურთიერთობაც  მე  და  შენ  გვქონდა,  არც  არსებობს... უბრალოდ  არ  მიიღწევა... ხოდა,  აღარ  მესმის,  რატომ  უნდა  ვიფართხალოთ?..  ხედავ  პერსპექტივას?.. მართალი  ხარ, მე  და შენ  ძალიან  ბედნიერები  ვიყავით... ახლა?..
სერგი:  ღმერთი  არ  გაგვწირავს, თავისი  გეგმები  აქვს...
ანა:  მიმიფურთხებია  მისი  გეგმებისთვის!!!
სერგი:  ძალიან  გთხოვ...
ანა:  რას  მთხოვ?!  არ  შევცოდო?..  კიდევ  რა  სასჯელს  გამოვტყუებ? ამაზე  მეტი  რაღა  უნდა  მიქნას?..
სერგი:  ჩვენ  ვერ  გავიგებთ...  ბოლომდე  ვერ  ჩავწვდებით... იქნებ,  იმიტომ  მოგვიკვდა  შვილი,  რომ  ამ  დამპალ  სამყაროში  ,,გადარჩენილიყო“...
ანა:  რა  სისულელეა... კარგი,  მაგ  ლოგიკით  მე  და  შენ  რა  დავაშავეთ  ისეთი,  რომ  მსგავსი  ტკივილით  დაგვასაჩუქრა?
სერგი:  იქნებ  და  დავაშავეთ  რამე... არ  მახსოვს.
ანა:  ნუ  გამაცინებ... 
პაუზა
სერგი:  მოდი,  გინდა  ისვე  დავსხდეთ  მოტოციკლზე  და  დავაწვეთ!..  დამიჯერე,  უკეთ  ვიგრძნობთ  თავს...
ანა:  მე-უკვე  ვეღარ.
სერგი:  ჯანდაბას  ყველაფერი!.. ანა,  მომისმინე...  სამწუხაროდ  მილიონობით  ადამიანს  უკვდება  შვილი  და  რა  უნდა  ქნან  ასეთმა  ადამიანებმა?  ყველა  რომ  უკან  გაყვეს  თავის  მკვდარს,  დედამიწა  დიდი  ხნის  დაცარიელებული  იქნებოდა.
ანა:  დედამიწისათვისვე  იქნებოდა  უკეთესი.
სერგი:  მოიწყენდა,  ანა,  ძალიან  მოიწყენდა...
ანა:  ჩვენ  ,,ყველა“  არ  ვართ,  თვითონვე  არ  მეუბნებოდი,  რომ  ჩვენ  საკუთარი  სამყარო  შევქმენით,  ჩვენი,  მხოლოდ-ჩვენი?  და  რომ  შეგვეძლო  იქ  ყოველთვის  შეგვეფარებინა  თავი,  გავქცეოდით  ,,სისტემას“...  არადა,  ,,სისტემამ“  დაგვიჭირა  და  შურიც  იძია  ჩვენზე,  ხოდა,  ახლა  მე  მინდა,  რომ  გავიქცე  და  ერთხელ  და  სამუდამოდ  გავთავისუფლდე  მისგან.
სერგი  დიდხანს  შესცქერის  ანას.
სერგი:  კარგი,  ერთად  გავიქცეთ...
ანა:  რა?
სერგი:  კოლექტიური  თვითმკვლელობა!.. რა  იყო?..  რატომ  მიყურებ  ასე?  მთელი  ცხოვრებაა  ერთად  ვართ-შენ ფარეხში  მომყვები  ხოლმე, მე-გინეკოლოგთან, ამიტომ  ფინალიც  კანონზომიერი  უნდა  იყოს. რას იტყვი, ლოგიკურია, არა?  ჩვენ ხომ  ,,ყველა“  არ  ვართ?.. და  საერთოდ,  იქნებ,  სინამდვილეში  არც  არის  სიკვდილი  ფინალი  და  იქ  მართლა  გველოდება  ჩვენი  ბიჭი... ინტუიცია  არასდროს  გღალატობდა,  ვაღიარებ-ჯართან  დაკავშირებითაც,  ალბათ,  ახლაც  მართალი  ხარ...  და  თუ  ღმერთი  გვკითხავს:  ,,რას  გამომეცხადეთ  აქ დროზე  ადრეო?“  უკვე  ვიცით,  რასაც  ვუპასუხებთ.
გადის  სამზარეულოში.
ანა:  სად  მიდიხარ?
სერგი  ბრუნდება  სანთლით  ხელში.
სერგი:  როგორც  ვატყობ, აღსარებას  ვერავის  ჩავაბარებთ, ეჭვი  მაქვს, არც  არავინ  დაგვთანხმდებოდა  ამაზე  ასეთ  დროს,  მაგრამ  როგორღაც  ხომ  უნდა  მოვემზადოთ?.. (ანთებს  სანთელს  და  მაგიდაზე  დგამს)  სანამ  სანთელი  ჩაიწვება,  სული  გავითავისუფლოთ-აღსარება  ვთქვათ...
ანა:  ...და-მერე?
სერგი:  მერე  ადვილია,  ვიტყვით: ,,ტკივილო,  გნებდებით,  შენ  მოგვერიე“,  წავალთ  და  ბევრ  ძილის  წამალს  დავლევთ... შენ  ხომ  გაქვს  იმდენი,  რომ  ორივეს  გვეყოს?
ანა:  ჩემს  ჩანთაში  იქექებოდი?!
სერგი:  გპირდები,  იმქვეყნად  მსგავს  საქციელს  აღარ  ჩავიდენ.
ანა:  იმქვეყნად  ჩანთა  აღარც  მექნება...
სერგი:  ვინ  იცის?..  ქალებს  იმქვეყნადაც  გექნებათ  პრივილეგიები.  მოდი,  დავიწყოთ, (განსაკუთრებული  პათოსით) სანამ  ჩვენი  ,,სიკვდილის  სანთელი“  ანთია...
ანა:  ღმერთო,  რა  კოშმარია!
სერგი:  კოშმარი?  რატომ?..
ანა:  ეს  ყველაფერი  მაშინებს.
სერგი:  რატომ?  შენ  ხომ  ამ  საქმეში  აარონი  ხარ?.. სამუდამოდ  ამოვვარდებით  სისტემიდან-მაგარი  იქნება.  სისტემა  პრიმიტიული  რამეა,  მასში  შემავალი  თითოეული  ადამიანი  თავისი  გზით  მიდის, თანაც   ყველაზე  იოლ  გზას  ირჩევს,  მერე  კი  ამ  ყბადაღებულ  სისტემას  არასრულყოფილებისთვის ლანძღავს... მოკლედ, ამ  ყველაფერს  ჩვენთან  არაფერი  ესაქმება-მივდივართ დემეტრესთან.  დავიწყოთ  აღსარება...
ანა:  ბარემ  ისიც  ამიხსენი,  ასე  რატომ  გეჩქარება  აღსარების  თქმა,  რა  შესცოდე  ასეთი?.. შენ  რა,  მიღალატე?..
სერგი:  (იცინის)  ვახ, რა  საოცარი  ხალხი  ხართ  ეს  ქალები!  საფლავის  ქვასთან  მდგარსაც  კი  ჩემი  მონოგამიურობა  გაღელვებს...
ანა:  რა  შუაშია  მონოგამია?  მიდი, გამოტყდი...
სერგი:  ვაღიარებ... გღალატობდი... მხოლოდ-მოტოციკლთან. (ძალიან  სერიოზულად)  სხვა  დანარჩენთან  კი  სურვილიც  არ  მქონია.  (პაუზა)  მაგრამ  სხვა  ცოდვებიც  არსებობს...  და-არანაკლებ  საშინელი.
ანა:   მითხარი...
სერგი:  ოლიკოს  არ  მოუპარავს  შენი  ძვირადღირებული  ფრანგული  ტუში...
ანა:  გააგრძელე...
სერგი:  მე  მოგპარე...
ანა:  ...და  მართლაც  ეს უფრო  მაშინებს...  ხან  სისხლი  ,,გიცისფერდება“,  ხან  კოსმეტიკას  მპარავ...
სერგი:  (იცინის) არა,  სხვა  რამ  ვიგულისხმე,  უფრო  სწორად,  მე  მოვიპარე, მაგრამ...  გახსოვს,  შავი  ჯინსი  რომ  მაჩუქე?  ერთხელ  ფარეხში  მანქანას  ვაკეთებდი, დამეზარა  გამოცვლა  და  აი,  აქ (აჩვენებს)  სულ  გადაცვდა... სახლში  შევამჩნიე  და  მეტი  ვერაფერი  მოვიფიქრე...
ანა:  ...და  ამიტომ  ჩემი  ტუში  მოიპარე?!
სერგი:  არ  ვიცოდი, ასეთი  ძვირფასი  თუ  იყო!..
ანა:  ღმერთო,  შენ  მიშველე...
სერგი:  ღმერთი  რა  შუაშია?..  სხვათაშორის,  უხარისხო  იყო-ფუნჯი  ეგრევე  მოტყდა.
ანა: (ირონიით) ხო,  ფრანგები ასეთი  იდიოტები  არიან... არ  უნდა  დაფიქრდნენ  იმაზე,  რომ  კაცს  შეიძლება  ჯინსი  გაუცვდეს  და  ტუში  დასჭირდეს?..
სერგი:  ბოდიში,  ჩაგეჭრები...  ჯერ  არც  იყო  იმ  დროისთვის  გაცვეთილი,  რამოდენიმეჯერ  მქონდა  ჩაცმული...
ანა:  მე  რატომ  არ  მითხარი?
სერგი:  მინდოდა.  მაგრამ  შენ  რომ  ოლიკოზე  იფიქრე  და  გაბრაზებულმა  ,,სახლში  აღარ  შემოვუშვებო“, თქვი,  მეგონა-ასეც  იზამდი...
ანა:  რატომ  ერჩი  ოლიკოს?
სერგი:  სულაც  არ  ვერჩი,  უბრალოდ  ვერაფრით  გამიგია,  ჩემს  ცოლს,  რომელთანაც  მე  მოტოციკლებსა  და  კვანტურ  ფიზიკაზეც  კი  შემიძლია  საუბარი,  რა  საერთო  უნდა  ჰქონდეს  ქალთან,  რომელიც  მხოლოდ  საკუთარი  უგზო-უკვლოდ  არეული  სექსუალური  აქტებით  არის  დაინტერესებული?!.
ანა:  ამეტებ...
სერგი:  შესაძლებელია, მაგრამ  მაშინ  ვფიქრობდი, რომ  ორ  კურდღელს  ვკლავდი...
ანა:  ვერცერთი  ვერ  ,,მოკალი“- ჯინსიც  სახეზე  იყო  პირველი  გარეცხვისთანავე  და  არც  ოლიკო  ოართქლებულა.
სერგი:   სამაგიეროდ  ეს  ამბავი  მის  რეპუტაციას  შავ  ლაქად  დააჩნდა...
ანა:  უსინდისო  ხარ.
სერგი:  მე  მინდოდა...  მე  საკუთარ  თავს  პირობა  მივეცი,  რომ  სიმართლეს  გეტყოდი  მაშინ,  როცა  ეს  ამბავი  ასეთი  მნიშვნელოვანი  აღარ  იქნებოდა...  ახლა  შენ  დაიწყე...
ანა  დაფიქრდა...
ანა:  ეს  შენს  ძმაკაცს  ეხება.
სერგი:  რომელს?
ანა:  ტარასოვს.
სერგი:  შენ  რა,  მიღალატე?
ანა:  (იცინის) აბა,  ახლა  ვინ  არის  მონოგამიისთვის  მებრძოლი?
სერგი:  არა,  მართლა...
ანა:  რა  თქმა  უნდა... არა.  გახსოვს, ტარასოვს  ,,პუფმა“  რომ  ჩაუფსა  ფეხსაცმელში?.. ხოდა,  ეს  ,,პუფი“  არ  ყოფილა, უფრო  სწორად, პირველ  ორ  შემთხვევაში  ,,პუფი“  იყო, მესამედ  კი-არა.
სერგი:  ახლა  არ  მითხრა,  რომ  ეს  შენ  იყავი!  (ანა  იცინის)  არა,  ისე  ეს  იდეა  მომწონს-კარგი  იქნებოდა,  იგივე  რომ  მეც  მექნა  ოლიკოსთვის!..
ანა:  ეს  დემეტრემ  ქნა...
სერგი:  გამაცინე... მოიცადე,  როცა  ეგ  მოხდა,  დემეტრე  არც  ისე  პატარა  იყო  უკვე.
ანა:  კი, ბატონო...  უბრალოდ  მან  დაინახა,  როგორ  დამხვდა  შენი  ეგრეთწოდებული  მეგობარი  ყვავილებით  ხელში  სადარბაზოსთან...
სერგი:  რა?!! მერე?!. რატომ  დაწვრილმანდა  ჩემი  შვილი  ასე,  უარესი  ვერ  უქნა  მაგ  ნაბიჭვარს?   მარტო ჩაფსმა  კი  არა, მეტიც-შეიძლებოდა!..
ანა:  აი,  ამიტომაც  არ  მოგიყევი  აქამდე,  რომ  მერე  საცოდავი  ტარასოვისთვის  ,,ოჯახური მსვლელობა“  არ მოგეწყოთ  ფეხსაცმელში  მამა-შვილს. 
სერგი:  მეც  არ  მიკვირდა,  რატომ  ვერ  იტანდა  ასე  ,,პუფი“?.. ეგ  როდის  იყო-უფრო  ზუსტად?.. მაგის  მერე  კიდევ  მოდიოდა  ჩვენთან?  მე  მაგის!..
ანა:  დაივიწყე...  ვიღას  ახსოვს... ის  არ  იყო  შენი  მეგობარი  და  შენ  ეს  უჩემოდაც  გაარკვიე.
სერგი:  ...და  ეს!..  ტიპი  თვლიდა,  რომ  ჩემი  მეგობარი  იყო!
ანა:  მოდი,  გავაგრძელოთ  ჩვენი  აღსარება,  თორემ  ნახევარი  სანთელი  უკვე  ჩაიწვა.  ოღონდ-სერიოზულად....
პაუზა
სერგი:  სერიოზულად... მაშინ  მაპატიე  ჩემი  ყველაზე  საშინელი  ცოდვა.
ანა:  ეგ რომელია?
სერგი:  ჩემი  პრინციპულობა.
პაუზა
ანა:  სერგი,  შენ  არ  ხარ  დამნაშავე...
სერგი:  დამნაშავე  ვარ! რომ  არ  გამეშვა  ჩვენი  ბიჭი  ჯარში,  არც  შენი  ამოთრევა  დამჭირდებოდა  იმ  სისხლიანი  აბაზანიდან! (მიდის  კედელთან  და  იატაკზე  ჯდება  ანასთან  ახლოს)  არ  ღირს  სისტემასთან  ბრძოლა, ეს  უაზრობაა. შენ  უნდა  გამოკვებო-სხვა  გზა  არ  არის,  გაუმაძღარ  პირღია  ხახაში  იმდენი  უნდა  ჩააყარო, რომ  დაახრჩო!  საკუთარი  თავი  უნდა  გამოისყიდო  მისგან,  რომ  უბრალოდ  არსებობა  მაინც  შეძლო-ეს  არის  რუსი  ადამიანის  ცხოვრების  პრინციპი!.. მე  კი  ის  დავარღვიე.  განსხვავებული  ადამიანები  ჩვენში  არ  უყვართ, ამას  არავის  პატიობენ.
ანა:  მიყვარხარ... ასეთი  რომ  ხარ, სწორედ  ამის  გამო  მიყვარხარ  ასე... ახლა  ჩემი  ჯერია... მაპატიე... რომ  გოგო  ვერ  გაგიჩინე,  რამდენჯერ  მთხოვე,  მაგრამ... არ  გაგიჩინე.
სერგი:  რატომ?
ანა:  მეშინოდა... პირველი  მშობიარობა  რომ  მახსენდებოდა, მეშინოდა.  ოცდათხუთმეტის  მერე  კი  ზედმეტი  ქრომოსომის  ალბათობის  რისკ-ფაქტორია  დიდი...
სერგი:  ყოფილიყო  ის ზედმეტი  ქრომოსომა,  ასეთები,  ვფიქრობ,  სწორედ  რომ  ,,ზედმეტად“  საყვარლები  არიან.
ანა:  ახლა  ამაზე  ლაპარაკი  გვიანია.  ...და-ფიქრიც...
სერგი:  სულაც  არ  არის  გვიან,  ახლა  ორმოცის  შემდეგაც  აჩენს  ბევრი...
ანა:  შენ  ახლა  რაზე  ლაპარაკობ  საერთოდ?
სერგი:  (წამოხტება)  ვაშლი  დამეცა  თავში!
ანა:  რა?
სერგი:  გაცვლას  გთავაზობ-მე  ტუშს  გიბრუნებ,  შენ-გოგოს  მიჩენ...
ანა:  რა?..
სერგი:  რა  და  შეცდომები  გამოვასწოროთ,  აი-რა... მესმის,  რომ  არათანაბარი  ღირებულების  გაცვლას  გთავაზობ,  მაგრამ  მერე  რამეს  აუცილებლად  მოვიფიქრებ...დაგიმატებ. (იხუტებს  ანას)  მოდი, ახლავე  დავიწყოთ  შეცდომების  გამოსწორება...
ანა:  შენ  თავი  ხომ  არ  მიარტყი  რამეს?!.
სერგი:  აბა,  გაიხსენე,  სულ  გამოუძინებლები  რომ  დავბოდიალობდით  ნარწყევის სუნით  აქოთებულები,  ყარდა  ყველაფერი!.. გაბოროტებულები  ვიყავით,  დაღლილები,  გაღიზიანებულები!..  მაგარი  ,,კაიფი“  იყო...
ანა:  ახლავე  შეწყვიტე!
სერგი:  პირობას  ვდებ,  სანიმუშო  მამა  გავხდები,  ღამ-ღამობითაც  მე  ავდგები  ხოლმე, როცა  იტირებს... ყოველთვის!..
ანა:  საკმარისია,  გამოფხიზლდი! (პაუზა)  სანთელი  მალე  ჩაქრება...
სერგი:  ჩაქრეს  მერე,  სად  გვეჩქარება?!  ანა,  წარმოიდგინე,  გავაჩინოთ  პატარა  გოგო,  გავზარდოთ,  აღვზარდოთ!..  სკოლაში  წავიყვანთ,  უნივერსიტეტში...  მერე  მუშაობას  დაიწყებს,  პენსიაზეც  გავა!  ...და  მერე  ავანთოთ  ახალი  სანთელი...
ანა:  დიდი  გეგმები  გქონია...
სერგი:  შენ  მეუბნებოდი,  რომ  დაბრმავდი,  ხოდა,  დროა,  რომ  თვალი  აგეხილოს,  მითუმეტეს,  როცა არის  ამის  საშუალება... აზრი  გაჩნდება,  მიზანი,  გზა,  ახალი  ოცნება!..  ანა...
ანა:  მერე-დემეტრე?..
სერგი:  შენ  როგორ  ფიქრობ,  დემეტრეს  ეს  არ  ენდომებოდა?.. (ანა  სერგის  შესცქერის)  მეც  ამას  გეუბნები!  (ეხვევა  ანას) აბა,  რას  იტყვი,  ვტკეპნოთ  კიდევ  კარგა  ხანს  ეს  ჩვენი  ცოდვილი  დედამიწა?..
ანა:  მოიცადე  და-შენ...  კიდევ  შეგიძლია?..
სერგი:  რა, დედამიწაზე  სიარული?
ანა:  არა,  მე  ბავშვზე  გელაპარაკები,  თვითონ...  მთელ  ამ  პროცესზე...
სერგი:  ო,  ახლა  მომისმინე!..  და  შენ  მეკითხები  მე  ამას?.. ეჭვი  ხომ  არ  გეპარება?..
ანა:  ადრე-არა,  მაგრამ  ამ  ყველაფრის  შემდეგ...
სერგი:  მექანიზმი  მწყობრშია,  უბრალოდ  შესვენება  გვქონდა...  მთავარია,  სახსრებმა  არ  მიმტყუნონ...  შენ  მომყევი!  (ზარი  მობილურზე)  აჰა,  ყველაფერი  რიგზეა,  დედაც  ადგილზეა-გეგონება,  ვიღაც  ატყობინებს, რას  ვაპირებთ... (ტელეფონს  ხმას  უთიშავს). 
ანა:  (იღიმის)  სერგი...
სერგი:  ხო,  ანა...
ანა:  გმადლობ.
სერგი:  რისთვის,  სიკვდილამდე  ნახევარი  სანთელი  რომ  დაგვრჩა?.. არა  უშავს,  ბრმებსაც  შველის  სიყვარული...  წამოდი...
ხელში  აჰყავს  ანა  და  საძინებელში  გადის.  ქუჩიდან  ჭექა-ქუხილის  ხმა  ისმის.  ქარის  ერთი  ნაკადი  მინის  კარს  შემოგლეჯს,  მეორე  კი-სანთელს  ჩააქრობს. 
                                                                              დასასრული

